
MOTIVACIÓN E ALCANCE
Este informe feito por encarga do Observatorio Eólico de Galicia ten como obxectivo 
abordar o tratamento fiscal das rendas derivadas dos contratos (sexan de arrendamento 
ou de cesión do dereito de superficie) de predios rústicos a empresas interesadas na 
explotación eólica.

En concreto, neste informe abordamos o tratamento fiscal das rendas percibidas por 
particulares que sexan persoas físicas ou polas entidades máis habituais no que atinxe 
á propiedade forestal en Galicia, as comunidades de montes veciñais en man común.

O alcance deste informe abrangue o estudo da imposición directa (IRPF para as persoas 
físicas e imposto de sociedades para as entidades) e da imposición indirecta, que será 
común aos dous tipos de propietarios, pois, como veremos máis adiante, para este im-
posto as consecuencias fiscais son semellantes.

O enfoque que se adopta neste informe é o de proporcionar un conxunto de información 
simplificada, precisa e comprensible para que os propietarios de predios coñezan as 
obrigas fiscais asociadas aos contratos que asinen para a instalación de parques eólicos.

MARCO NORMATIVO
O marco normativo de referencia para este informe vén delimitado polas seguintes dis-
posicións, vixentes no exercicio fiscal 2020:

Para a imposición directa:
àà Lei 35/2006, do 28 de novembro, do imposto sobre a renda das persoas físicas.

àà Real decreto 439/2007, do 30  de marzo, que aproba o Regulamento do IRPF.

àà Lei 27/2014, do 27 de novembro, do imposto sobre sociedades. 

àà Real decreto 634/2015, do 30  de xullo, que aproba o Regulamento do IS.

Para a imposición indirecta:
àà Lei 37/1992, do 28 de decembro, do imposto sobre o valor engadido.

àà Real decreto 1624/1992, do 29 de decembro, que aproba o Regulamento do IVE.

UNHAS BREVES NOTAS SOBRE O CONTEXTO
O desenvolvemento da explotación da enerxía eólica en Galicia xa ten un amplo percorri-
do desde que botou a andar alá pola década dos 90. Boa parte do noso territorio conta 
con excelentes condicións de vento para a implantación de xeradores deste tipo de ener-
xía e, grazas a esa riqueza eólica e ao desenvolvemento dun marco normativo autonó-
mico, en Galicia instaláronse xa máis de 4.000 aeroxeradores vencellados a máis de 150 
parques eólicos. Deste xeito, Galicia converteeuse nun referente neste tipo de enerxía1.

Ao carón do desenvolvemento desta modalidade enerxética xéranse un conxunto de 
efectos económicos de distinto signo, entre os que destacan as rendas percibidas polos 
propietarios dos terreos ocupados polos parques eólicos. En Galicia, os parques están 
instalados na súa inmensa maioría sobre propiedades privadas, ben sexan terreos de 
particulares ou ben pertencentes a comunidades de montes veciñais en man común, 
entidades con capacidade xurídica propia.

Evidentemente, o primeiro paso para a posta en marcha dun parque eólico é a dispoñi-
bilidade de terreos para poder implantalos. As opcións posibles para que unha empresa 
promotora poida dispor de terreos e servidumes son basicamente tres:

àà Formalización dun contrato de arrendamento ou de cesión de uso co seu pro-
pietario.

àà 	A adquisición da propiedade do terreo aos seus propietarios.

àà 	Solicitar da autoridade administrativa competente a declaración de utilidade 
pública que permita a expropiación dos bens inmobles requiridos para o exer-
cicio de tal actividade.

Neste informe ímonos centrar na tributación da renda que se xera na primeira vía, é 
dicir, na renda que deriva de contratos de arrendamento ou de cesión de uso asinado 
entre os propietarios de terreos e unha empresa promotora. Nestes contratos, entre ou-
tras cláusulas, páctanse fórmulas de retribución con diferentes modalidades de cálculo 
(frecuentemente anual):

àà Renda determinada como unha porcentaxe da facturación.

àà Renda determinada segundo a superficie ocupada.

àà Renda en forma dun canon en función da potencia instalada.

1	  Para máis información sobre o desenvolvemento eólico de Galicia, véxanse distintas análises elaboradas 
polo Observatorio Eólico de Galicia.

	 Web:  http://observatorio.eolico.webs.uvigo.es/enerxia-eolica-en-galicia/

http://observatorio.eolico.webs.uvigo.es/enerxia-eolica-en-galicia/

No contexto lexislativo actual a obtención desas rendas implica obrigas fiscais. 
A continuación analizaremos o conxunto desas obrigas tributarias que terán que 
afrontar os propietarios dos predios sobre as rendas pactadas, distinguindo se-
gundo a súa personalidade e o tipo de imposición que lles afecta: imposición 
directa e imposición indirecta.

A estrutura que imos seguir en cada apartado vai consistir en presentar de inicio 
a conclusión da cuestión básica que se estuda para logo desenvolvela co marco 
normativo que a sustenta. Entendemos que así facilitamos a súa comprensión e 
seguimento deste informe a calquera lector que non queira afondar na comple-
xidade dos textos lexislativos.

A tributación da renda obtida (sexa cal sexa a fórmula pactada para a súa determinación) 
vai depender de se o propietario do terreo ou parcela é un particular (persoa física)1 ou 
unha comunidade de montes veciñais en man común (en diante, CMVMC).

1.1. Renda obtida por particulares: o IRPF

A renda que obteñan os particulares vai tributar (sempre que sexan residentes) 
no imposto sobre a renda das persoas físicas como rendemento de capital 
inmobiliario.

Esta vía de tributación deriva da aplicación do artigo 22 da Lei do imposto sobre a renda 
das persoas físicas (en diante, Lei IRPF), que establece que terán a consideración de 
rendementos íntegros do capital inmobiliario os que deriven do arrendamento de bens 
inmobles rústicos e urbanos ou da constitución ou cesión de dereitos ou facultades de 
uso ou desfrute sobre aqueles, calquera que sexa a súa denominación ou natureza.

Os requisitos necesarios para quedar englobados nesta situación son:

àà Que se teña a propiedade dos predios ou dereitos sobre eles (como sería o 
caso dun usufruto);

àà Que se obteña unha renda derivada do arrendamento ou da constitución ou 
cesión de dereitos ou facultades de uso ou desfrute;

àà Que se teña residencia habitual en España (artigo 8 da Lei IRPF).

1.1.1. Cómputo do rendemento

Por tratarse dun “rendemento”, o artigo 15 da Lei IRPF establece que un rendemento neto 
debe calcularse por diferenza entre os ingresos íntegros e os gastos deducibles. Así:

O ingreso íntegro confórmase polo importe que por todos os conceptos se perciba do 
arrendatario, excluído, de ser o caso, o imposto sobre o valor engadido (artigo 22 Lei IRPF).

Os gastos deducibles serán todos aqueles que sexan necesarios para a obtención dos in-
gresos. En particular, e centrándonos neste tipo de arrendamentos, consideraranse gas-
tos necesarios, entre outros, os seguintes (arts. 23 da Lei IRPF e 13 do Regulamento IRPF): 

1	  Este caso tamén se estende ás situacións nas que un grupo de persoas físicas actúen conxuntamente, 
como pode ser o caso das comunidades de bens ou das herdanzas xacentes, situacións nas que o IRPF 
establece regras de atribución proporcional das rendas aos partícipes.

àà 	Os xuros dos capitais alleos investidos na adquisición ou mellora do predio e 
demais gastos financeiros2. 

àà 	Os tributos e recargas non estatais (por exemplo, de ser o caso, o IBI), así 
como as taxas e recargas estatais, calquera que sexa a súa denominación, 
sempre que incidan sobre os rendementos computados e non teñan carácter 
sancionador3. 

àà 	Os saldos de dubidoso cobramento sempre que transcorresen máis de 6 me-
ses desde a data do dereito de cobramento ata ao 31 de decembro. 

àà 	As cantidades aboadas a terceiros como consecuencia de servizos prestados 
(asesoramento legal, fiscal, seguros...). 

àà 	A deterioración de valor que poida sufrir o terreo4.

Finalmente, no caso de que o importe do arrendamento se percibise en períodos supe-
riores a dous anos (ou se perciba algún rendemento de carácter irregular), o rendemento 
neto calculado poderá reducirse nun 30%5.

A modo de resumo, o cadro 1 recolle a continuación o procedemento de cálculo do ren-
demento neto reducido neste tipo de arrendamento:

Cadro nº 1. Esquema de cómputo dos Rendementos do Capital Inmobiliario no IRPF 
(arts. 22 e 23 Lei IRPF)

2		 O importe total a deducir polos xuros e gastos financeiros non poderá exceder, para cada ben ou dereito, 
a contía dos rendementos íntegros obtidos. O exceso poderase deducir nos catro anos seguintes, respec-
tando as mesmas condicións.

3	  Sempre e cando o aboe o arrendador, aínda que a práctica habitual neste caso é que o IBI sexa asumido 
contractualmente pola empresa arrendataria. Hai que ter en conta que os parques eólicos se consideran, 
para os efectos catastrais, como bens inmobles de características especiais (BICES).

4		 Téñase en conta que os terreos non se amortizan, pero poden ver depreciado o seu valor en circunstancias 
excepcionais que neste caso dificilmente se van  presentar (por exemplo, coa instalación dunha canteira).

5		 A contía do rendemento neto sobre a que se podería aplicar esta redución non poderá superar o importe 
de 300.000 euros anuais.

	 A redución tamén sería aplicable no caso de percibirse algunha renda de carácter irregular, como por 
exemplo unha indemnización percibida do arrendatario por danos ou desperfectos no inmoble (art. 15 do 
Regulamento IRPF).

1.1.2. O efecto do IRPF sobre a renda obtida

O efecto impositivo do IRPF vai depender do tramo de rendas no que se sitúe o 
contribuínte e, en consecuencia, do tipo marxinal que lle corresponda a ese tramo.

O IRPF é un imposto que grava acumuladamente a totalidade das rendas percibidas pola 
persoa cunha tarifa progresiva (isto é, con tipos impositivos que medran segundo vaia 
medrando a renda da persoa).

Esta tarifa6, agregando a parte estatal e a autonómica, recóllese no cadro n.º 2 que se 
presenta a continuación. Como se pode comprobar, consta de 7 tramos cos seus respec-
tivos tipos marxinais que van desde o 19% ao 45%:

CADRO n.º 2:  Combinación das tarifas do IRPF estatal e autonómica  de Galicia para rendas 
obtidas no exercicio 2020

Base liquidable
ata (€) ...

Cota íntegra
(en €)

Resto
base liquidable

Tipo
marxinal

0 0,00 12.450,00 19,00

12.450,00 2.365,50 7.750,00 23,75

20.200,00 4.206,13 7.500,00 30,50

27.700,00 6.493,63 7.500,00 32,00

35.200,00 8.893,63 12.400,00 37,00

47.600,00 13.481,63 12.400,00 39,00

60.000,00 18.317,63 en diante 45,00

Fonte: Tarifas estatal e autonómica de Galicia (D Lexislativo 1/2011 para o exercicio 2020).  Elaboración propia

Así, por exemplo un particular que teña unhas rendas previas (xa sexan procedentes 
dun salario, dunha pensión ou de actividades económicas...) que determinen unha 
base liquidable de 15.000 €, se a esa base lle engade unha renda adicional procedente 
da cesión dun predio, constatará que ese incremento de renda tributará ao tipo mar-
xinal do 23,75%.

Do mesmo xeito, se un contribuínte tivese rendas máis elevadas, por exemplo, de 60.000 
€ ou máis, e percibise adicionalmente rendementos do capital inmobiliario dos estuda-
dos neste informe, constatará que eses rendementos tributarán ao 45%.

6	  O IRPF divide a totalidade da renda do contribuinte en dúas partes: a renda xeral e a renda do aforro, que 
tributan por separado con tarifas diferenciadas. Os rendementos do capital inmobiliario son considerados 
renda xeral, polo que, para simplificar, a tarifa que se menciona neste apartado é a que se aplica sobre este 
tipo de renda.

Alternativamente, para contribuíntes de rendas baixas, cunha base liquidable inferior a 
12.450 €, o efecto tributario das rendas adicionais que perciba pode ser nulo ou situarse 
nun 19% dependendo das circunstancias persoais e familiares7.

1.1.3. As retencións por IRPF sobre este tipo de rendas

As rendas percibidas por este tipo de contratos non soportarán retención previa 
cando sexan aboadas pola empresa arrendadora.

Unha cuestión relevante a analizar é se procede a aplicación de retención no momento 
de aboar as rendas (como pagamento á conta do IRPF correspondente ao arrendatario).

Para dar resposta a esta cuestión, cómpre ter en conta o establecido no artigo 99 da 
Lei IRPF, desenvolvido polos artigos 75 e 76 do Regulamento IRPF: neste caso, malia que 
a empresa arrendataria está obrigada a reter, o arrendamento de predios rústicos non 
soporta retención, xa que o artigo 75.2.a) do Regulamento do IRPF establece a súa apli-
cación obrigatoria só para o caso de rendementos procedentes do arrendamento de in-
mobles urbanos.

1.1.4. A obriga de presentar declaración por IRPF

As persoas propietarias van estar obrigadas, polo xeral, a presentar declaración 
anual por IRPF.

Un dos problemas máis salientables que van xerar este tipo de contratos para as persoas 
físicas propietarias destes predios cedidos vai ser o das obrigas tributarias asociadas. 
En particular, no que atinxe ao IRPF, van estar obrigadas a presentar declaración polo 
conxunto da súa renda.

O artigo 96 da Lei IRPF establece que a percepción de rendementos do capital inmobilia-
rio implica, de feito, a obriga de presentar declaración polo imposto, tendo como única 
excepción o caso de que o conxunto das rendas percibidas de calquera tipo (do traballo, 
do capital, de actividades económicas ou ganancias patrimoniais) sexa inferior a 1.000 €.

Nótese que esta regra xeral supón que moitos particulares que sen esa renda non esta-
rían obrigados a presentar declaración (porque, por exemplo, son pensionistas ou asala-
riados con rendas do traballo inferiores a 22.000 €) pasen a quedar obrigados por míni-
ma que sexa a renda. Esta restrición normativa supón un “custo de cumprimento” desa 
obriga que vai máis alá do pagamento tributario que puidese derivar (como é o tempo 
necesario ou o gasto de asesoramento no que se puidese incorrer).

7	  Nas rendas baixas o efecto do imposto comeza cando a base liquidable supera a cantidade que lle corres-
ponda á persoa polo mínimo persoal e familiar (concepto fiscal que recolle as circunstancias deste tipo 
que rodean o contribuínte e que supón deixar sen tributar a contía que as atenda). Por iso, se a renda é 
menor que ese mínimo, a cota impositiva será 0.

	 Neste informe non entramos a detallar a composición e o cálculo deste mínimo, que está desenvolvido nos 
artigos 56 a 61 da Lei IRPF.

1.1.5. A tributación dos particulares non residentes

As rendas percibidas por este tipo de contratos por persoas non residentes en 
España tributarán no imposto sobre a renda de non residentes ao 19% ou ao 24%.

Neste apartado daremos unha breve orientación sobre a tributación destas rendas can-
do o propietario non resida en España8. Nesta circunstancia as rendas percibidas pasa-
rían a tributar no imposto sobre a renda de non residentes (IRNR en diante).

O artigo 24 da Lei IRNR remite á Lei do IRPF respecto á cualificación dos rendementos 
inmobiliarios. Polo tanto, volvemos lembrar que a Lei do IRPF define e cualifica como 
rendementos de capital inmobiliario os ingresos obtidos polo arrendamento de bens 
inmobles, tanto rústicos como urbanos.

Agora ben, para estes propietarios cómpre distinguir se se trata de residentes fiscais en 
países da Unión Europea ou do Espazo Económico Europeo (en diante UE ou EEE), ou ben 
se trata de residentes en países terceiros.

A distinción é importante porque afecta á determinación do rendemento neto e ao tipo 
impositivo que van soportar. 

Para os residentes en países terceiros, os rendementos do capital inmobiliario some-
tidos a tributación determínanse polos ingresos íntegros, é dicir, non se lles permite a 
dedución de gastos, aínda que sexan necesarios para a obtención dos ingresos. O tipo 
impositivo que soportarán será do 24%.

Para o caso concreto dos residentes na UE ou EEE, outórgaselles o dereito a deducir os 
mesmos gastos que os permitidos para os residentes fiscais en España, aínda que non 
se lles permite aplicar as reducións antes indicadas. O tipo impositivo que soportarán 
será do 19%.

Tanto nun caso como noutro, o rendemento enténdese devindicado cando resulte exixi-
ble polo arrendador9 e para liquidar o imposto o non residente debe presentar o modelo 
210 (que se achega como anexo I deste informe).

O modelo 210 pode utilizarse tanto para declarar de forma separada cada pagamento 
de renda como para declarar de forma agrupada varias rendas obtidas nun período 
determinado10.

8	  Sen entrar nunha análise profunda das cuestións xurídicas do concepto de residencia fiscal, podemos 
formular dun xeito simplificado que se entende como residente en España aquela persoa física que resida 
dun xeito continuado polo menos a metade do ano ou que teña en España o núcleo principal dos seus 
intereses ou actividades.

9	  Ou na data de cobramento se fose anterior.

10	  O prazo de presentación do modelo 210 será trimestral nos vinte primeiros días naturais dos meses de 
abril, xullo, outubro e xaneiro. Por iso, o período de agrupación será trimestral se se trata de autoliquida-
cións con resultado a ingresar, ou anual se se trata de autoliquidacións de cota cero ou con resultado a 
devolver. Deste xeito, no caso dun único pagamento anual deberá presentarse unha autoliquidación anual 
no trimestre que se produza.

Por outro lado, no país de residencia do propietario o máis probable é que a lexislación 
lle permita evitar a dobre imposición mediante unha dedución no imposto dese país que 
recolla toda ou parte da contía que pagou en España polo IRNR11.

1.1.6. A tributación en caso de propiedade compartida

As rendas percibidas por herdanzas xacentes ou comunidades de bens tributarán 
no IRPF dos partícipes segundo a proporción da participación.

Un caso particular que tamén require unha breve atención desde o punto de vista tri-
butario dáse cando o predio que se arrenda ou se cede en uso ten unha propiedade 
compartida. Esta situación aparece cando por exemplo a propiedade recae sobre varios 
herdeiros que aínda non teñen repartida de forma definitiva a herdanza e constitúen de 
xeito transitorio o que se coñece como unha “herdanza xacente”, ou cando os propieta-
rios se agrupan nunha comunidade de bens.

Tanto as herdanzas xacentes como as comunidades de bens son entes sen personali-
dade xurídica, aínda que si teñen a consideración de obrigado tributario12. Agora ben, 
para o IRPF tanto as herdanzas xacentes como as comunidades de bens non teñen a 
consideración de contribuínte por si mesmas (artigo 8.3 Lei IRPF), senón que son figuras 
de atribución de rendas, de bens ou outros obxectos impoñibles, para os efectos de con-
cretar a través delas a proporción que lles corresponde aos seus partícipes ou titulares, 
que si tributarán como contribuíntes13.

A determinación da renda atribuíble a cada partícipe farase consonte a normativa do 
IRPF aplicable a cada modalidade de renda. Para este caso, a renda neta atribuíble de-
terminárase pola diferenza entre os ingresos íntegros e os gastos necesarios para a ob-
tención destes, sen que proceda aplicar a redución do 30% sobre os rendementos con 
período de xeración superior a dous anos, así como sobre os cualificados regulamenta-
riamente como obtidos de forma notoriamente irregular no tempo.

As rendas atribuiránselles anualmente aos socios, herdeiros, comuneiros ou partícipes 
segundo as normas ou pactos aplicables en cada caso14. Así, por exemplo, se o predio 
que se arrenda corresponde a 3 herdeiros que teñen constituída a partes iguais unha 
herdanza xacente, cada un deberá computar na súa declaración de IRPF un 33% dos 
ingresos e dos gastos.

11	  Este tratamento xeral para os non residentes pode verse matizado naqueles casos nos que o Estado de 
residencia e España teñan asinado un convenio de dobre imposición que incorpore regras específicas para 
as rendas desta natureza. O estudo de toda a casuística excede o alcance deste informe.

12	  Así o establece o artigo 35.4 da Lei 58/2003, do 17 de decembro, xeral tributaria, lei que constitúe o eixe 
central do ordenamento tributario onde se recollen os seus principios esenciais e se regulan as relacións 
entre a Administración tributaria e os contribuíntes.

13	  A Lei IRPF regula nos seus artigos 86 a 90 un réxime especial de entidades en atribución de rendas, que 
desenvolve os principios aquí resumidos.

	 Tamén están incluidas neste réxime as entidades constituidas no extranxeiro cunha natureza xurídica 
idéntica ou análoga á das entidades constituídas de acordo coas leis españolas.

14	   Se as regras de atribución non constasen de forma fidedigna, a Axencia Tributaria atribuirá as rendas a 
partes iguais.

Ademais, este réxime especial establece, no artigo 90 da Lei IRPF, que, se as rendas 
(diferenza de ingresos menos gastos) obtidas pola entidade exceden os 3.000 € anuais, 
deberán presentar durante o mes de xaneiro de cada ano unha declaración informativa 
(modelo 184) na que, ademais dos seus datos identificativos e, se é o caso, os do seu 
representante, deberá constar a identificación, domicilio fiscal e NIF dos seus membros, 
o importe total das rendas obtidas pola entidade e os datos da renda atribuíble a cada 
un dos seus membros.

1.2. Renda obtida por CMVMC: o imposto de 
sociedades

A renda que obteñan as comunidades veciñais de montes a través dos contratos de 
arrendamento debe tributar no imposto sobre sociedades.

As CMVMC son entidades suxeitas ao IS, debendo cumprir o seu réxime xeral e, sobre el, 
o réxime especial fixado no artigo 112 da Lei do IS.

1.2.1. Cómputo fiscal da renda obtida

O réxime xeral do IS establece a obriga de levar contabilidade axustada ao Código de co-
mercio e restante normativa contable aplicable, tomándose o resultado contable (saldo 
da conta de perdas e ganancias, PeG) como punto de partida para a determinación da 
base impoñible. Nese primeiro paso, o importe percibido polo arrendamento de pre-
dios debe figurar na contabilidade como un ingreso de explotación polo seu importe 
íntegro (conta 752 Ingresos por arrendamentos), mentres que os gastos correlacionados 
con eses ingresos deben contabilizarse nas respectivas contas de gasto segundo a súa 
natureza (por exemplo: 623 Servizos de profesionais independentes –para o caso dos 
gastos por asesoramento económico, xurídico...–; 631 Outros tributos –para o caso do 
IBI–, etc.). Deste xeito, o saldo da conta PeG xa está determinando a “renda neta” obtida 
polo arrendamento.

Sobre o substrato básico do réxime xeral, as CMVMC poden acollerse ao réxime especial 
fixado para elas no artigo 112 da Lei do IS, que permite reducir a base impoñible no im-
porte dos beneficios do exercicio que se apliquen a:

a)	 Investimentos para a conservación, mellora, protección, acceso e servizos des-
tinados ao uso social ao que o monte estea destinado.

b)	 Gastos de conservación e mantemento do monte.

c)	 Financiamento de obras de infraestrutura e servizos públicos, de interese social.

Adicionalmente, fíxanse varias regras respecto aos prazos nese reinvestimento do be-
neficio:

àà 	O prazo para a aplicación do beneficio ás indicadas finalidades é de 5 anos (o 
do propio período impositivo e os 4 seguintes).

àà 	En caso de non realizarse os investimentos ou gastos dentro do prazo sinala-
do, a parte da cota íntegra correspondente aos beneficios non aplicados efec-
tivamente aos investimentos e gastos descritos, xunto cos xuros de demora, 
ingresaranse conxuntamente coa cota correspondente ao período impositivo 
en que venceu o dito prazo. 

àà Os beneficios poderán aplicarse nun prazo superior ao establecido no apar-
tado anterior, sempre que nese prazo se formule un plan especial de inves-
timentos e gastos polo contribuínte e sexa aceptado pola Administración 
tributaria.

1.2.2. A obriga de presentar declaración do IS

As CMVMC que arrenden superficies quedan obrigadas a presentar declaración.

O réxime especial fiscal do artigo 112 da Lei do IS establece, no seu apartado 4, como 
peculiaridade aplicable ás CMVMC que non estarán obrigadas a presentar declaración 
naqueles períodos nos que non obteñan ingresos nin incorran en gastos ou investimen-
tos. Por iso, o mero feito de percibir un canon polo arrendamento, calquera que sexa o 
seu importe, implica a obriga de presentar declaración por IS.

1.2.3. Tipo impositivo no IS para as CMVMC

As CMVMC están suxeitas ao tipo impositivo xeral do IS: 25%.

O artigo 112.3 da Lei do IS establece que as CMVMC tributarán ao tipo xeral do 25% so-
bre o beneficio obtido (logo de reducir os gastos futuros nos usos sinalados no réxime 
especial).

1.2.4. As retencións por IS sobre este tipo de rendas

As rendas percibidas polas CMVMC por este tipo de contratos non soportarán 
retención previa cando sexan aboadas pola empresa arrendadora.

O mesmo que o IRPF para as rendas percibidas por persoas físicas, o IS establece no 
artigo 60 do seu regulamento que só deberá practicarse retención nos arrendamentos de 
inmobles urbanos, polo que o aboamento por parte da empresa arrendadora das contías 
pactadas deberá realizarse polo seu importe íntegro.



TRIBUTACIÓN INDIRECTA: O IVE2

No apartado anterior analizamos como o IRPF e o IS someten fiscalmente a renda obtida 
por persoas físicas ou entidades. Neste apartado imos revisar como actúa a tributación 
indirecta (mediante o IVE) sobre o receptor do ben ou servizo. Como constataremos a 
continuación, para os efectos deste imposto, tanto os particulares como as CMVMC son 
considerados empresarios (sen ningún tipo de distinción) e, polo tanto, van ter un tra-
tamento común.

2.1. Suxeición ao IVE das rendas percibidas

Os particulares e as comunidades de montes, polo feito de seren arrendadores, 
son considerados empresarios e, polo tanto, suxeitos pasivos, para os efectos do 
IVE.

O artigo 5 da Lei 37/1992, do 28 de decembro, do imposto sobre o valor engadido (en 
diante, Lei IVE), define como empresario ou profesional, entre outros, quen realice unha 
ou varias entregas de bens ou prestacións de servizos que supoñan a explotación dun 
ben co fin de obter ingresos continuados no tempo e en particular os arrendadores de 
bens (artigo 5.Un.c).2º parágrafo Lei IVE). Polo tanto, o arrendamento dun ben inmoble, 
neste caso un predio rústico, determina a condición de empresario no que atinxe ao 
imposto sobre o valor engadido do arrendador.

A primeira consecuencia desta consideración como empresario é darse de alta como tal 
para os efectos do IVE na declaración censual 037, apartado 415.

Os arrendamentos dos predios destinados a parques eólicos levan IVE.

Aínda que o artigo 20, apartado un, número 23.º da Lei IVE declara exentos determina-
dos arrendamentos de terreos, o propio precepto na súa letra b’) exclúe da exención 
os arrendamentos de terreos para instalar neles elementos dunha actividade empre-
sarial, como é o aproveitamento eólico. Por conseguinte, o arrendamento de terreos 
para a instalación de parques eólicos está suxeito e non exento do imposto sobre o 
valor engadido.

2.2. Tipo impositivo no IVE

O tipo impositivo que se aplicará será do 21%.

O tipo impositivo aplicable a este tipo de operación será o tipo impositivo xeral vixente 
no momento da devindicación (na actualidade o tipo xeral está no 21%, segundo se es-
tablece no artigo 90 da Lei do IVE).

15	  Nótese que os particulares (persoas físicas) propietarios de predios rústicos que só lles xeren ingresos 
polo seu arrendamento teñen a consideración de “empresario” no IVE, pero non no IRPF, pois alí a renda 
ten a natureza de rendemento do capital inmobiliario.

2.3. Procedementos e modelos a presentar no IVE
A suxeición ao IVE do importe obtido polo arrendamento ou cesión de predios rústicos 
co fin de aproveitamento eólico implica unha serie de obrigas administrativas que segui-
damente presentamos de xeito resumido.

a) Declaración censual de alta no IVE: modelo 037

Tal como comentamos previamente, a primeira consecuencia da consideración 
como “empresario” do titular dos predios é darse de alta no Censo de Empresa-
rios a través do modelo simplificado designado polo código 037. A súa presenta-
ción pode facerse en papel ou de xeito telemático.

Achégase a este informe como anexo II.

b) Autoliquidación trimestral de IVE: modelo 303

Ao finalizar cada trimestre, nos vinte primeiros días de abril, xullo e outubro e ata 
o 30 de xaneiro do ano seguinte, deberá presentarse a liquidación do IVE devindi-
cado (repercutido) e soportado (deducible) nese período, a través do modelo 303. 
A súa presentación pode facerse a través dunha entidade financeira ou de xeito 
telemático na AEAT.

Achégase a este informe como anexo III.

Unha cuestión que cómpre subliñar respecto deste trámite é que a súa presen-
tación trimestral é obrigatoria aínda que nese período non houbese IVE reper-
cutido nin soportado (marcando o recadro “sen actividade”) ou tivese resultado 
negativo.

A desatención desta obriga pode implicar a imposición dunha sanción de contía 
fixa de 200 €, segundo o artigo 192 da Lei xeral tributaria.

c) Declaración-Resumo Anual de IVE: modelo 390

Este modelo é de carácter informativo e de obrigado cumprimento. Consiste nun 
resumo anual das operacións relativas á liquidación do IVE, que pola súa vez se 
foron entregando nas declaracións trimestrais ao longo do ano.

Debe presentarse no mesmo prazo que correspondente ao 4.º trimestre do mo-
delo 303: entre o 01 e o 30 de xaneiro do ano seguinte.

Achégase a este Informe como anexo IV.



CONCLUSIÓNS3

Para rematar, imos recoller neste apartado os principais resultados que se foron remar-
cando ao longo deste informe, elaborado coa intención de describir a situación lexisla-
tiva actual, sen pretender facer unha valoración dela nin fixar recomendacións. Así, este 
informe buscou ofrecer un marco de referencia global que poida ser útil como panorama 
base para logo aplicarse a cada caso particular, coas circunstancias concretas de cada 
propiedade.

Este marco de referencia tributario para o caso de arrendamentos ou cesión de uso de 
predios rústicos para parques eólicos pode resumirse brevemente no seguinte decálogo:

1.	 A renda que obteñen os particulares residentes vai tributar no IRPF como 
rendemento de capital inmobiliario.

2.	 Os propietarios particulares van estar obrigados, polo xeral, a presentar de-
claración anual por IRPF.

3.	 O efecto impositivo do IRPF vai depender do tramo de rendas no que se sitúe 
o contribuínte e, en consecuencia, do tipo marxinal que lle corresponda a ese 
tramo (que, polo xeral, pode ir do 19% ao 45%).

4.	 No caso de persoas non residentes, as rendas percibidas tributarán no impos-
to sobre a renda de non residentes ao 19% ou ao 24%.

5.	 A renda que obteñan as comunidades veciñais de montes en man común 
debe tributar no imposto sobre sociedades.

6.	 As CMVMC que arrenden superficies quedan obrigadas a presentar declara-
ción por IS.

7.	 As CMVMC que, logo de aplicar o seu réxime especial, teñan renda sometida a 
tributación estarán suxeitas ao tipo impositivo xeral do 25%.

8.	 As rendas percibidas xa sexa por particulares ou CMVMC non soportarán re-
tención previa cando sexan aboadas pola empresa arrendadora.

9.	 No que atinxe ao IVE, tanto os particulares como as CMVMC, polo feito de seren 
arrendadores, son considerados empresarios e o arrendamento dos predios 
leva IVE.

10.	  O tipo impositivo que se aplicará polo IVE será do 21%.



ANEXO I: LIQUIDACIÓN DA RENTA EN 
CASO DE NON RESIDENTES. MODELO 210



ANEXO II: ALTA NO CENSO DE 
EMPRESARIOS. MODELO 037



ANEXO III: AUTOLIQUIDACIÓN 
TRIMESTRAL POR IVE. MODELO 303



ANEXO IV: DECLARACIÓN RESUMEN 
ANUAL IVE. MODELO 390

